
A hyn yw profiad llawer fu

Ar wely newn cystuddiau,

Bendithiant Dduw, a dwedant-Da

Y gwnaeth â ni yn ddiau.



'Rwyf finnau'n dechrau teimlo'n awr

Bwys gwialen werthfawr cariad;

Trwy ffydd 'rwy'n gweled nad oes gwae,

Mil gwell mae lles mewn bwriad.



Fy Nuw, fy Nhad, yn ôl dy drefn,

Dod im' drachefn dy gymod,

A chadw'm henaid yn dy law,

Rhag llithraw gyda phechod.







Englyn o Gydymdeimlad oddiwrth Lewis Jones, Llanddulas,
pan oeddwn yn wael.






Frawd annwyl, hyfryd inni—yw meddwl

Fod moddion y profi

Yn llaw'n Tad, ac na âd ni

I adwyth gormod c'ledi.







Y LLUNIWR BAI LLE NA BYDD.






Pan gwrddo dau neu ddwy ynghyd

O rai ynt hoff o chwedlau,

'Rôl cyfarch gwell wrth drefn y byd,

Dechreuir olrhain achau;

Dywedir fod Miss hon-a-hon

A hwn-a-hwn mewn cariad,

A llunir stori newydd spon

Er mwyn cael testun siarad.



Mae rhai mor hoff o lunio bai

A cheisio codi cyffro,

Hwy safant oll yn nhrysau tai,

A'u barn ar bawb êl heibio;

Os bydd gan hwn neu hon ryw beth

Yn digwydd bod yn newydd,

Hwy ddwedant, a'u dwylaw ym mhleth,

Mai'r peth-a'r-peth yw'r deunydd.



Ar ôl ich' fod mewn llafur dwys

A hynod gydwybodol,

A'ch gweithrediadau o fawr bwys

I'r wlad yn gyffredinol,

Y lluniwr bai, gan dybio'n gall,

Wrth gwrs a wna cu mesur,

A dyma ddwêd wrth hwn a'r llall—

Mai'r fel-a'r-fel 'roedd gwneuthur.

